Nafarroako Parlamentuko Mahaiak, 2013ko azaroaren 11n egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Bildu-Nafarroa eta Aralar-Nafarroa Bai parlamentu-taldeek aurkezturiko mozioa, zeinaren bidez Nafarroako Parlamentuak bere arbuioa agertzen baitu Nafarroako lurraldean guardia zibilaren kuartel berri bat irekitzea dela-eta.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran izapidetzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2013ko azaroaren 11n

Lehendakaria: Alberto Catalán Higueras

MOZIOAREN TESTUA

Behean sinatzen duten parlamentu-taldeek, Legebiltzarreko Erregelamenduko 196. artikuluan eta hurrengoetan xedatuaren babesean, ondoko mozioa aurkeztu dute, Osoko Bilkuran eztabaidatu eta bozkatzeko:

Iragan urriaren 9an, Barneko ministro Jorge Fernández Díazek iragarri zuen Guardia Zibilaren kuartel berri bat eraikiko dela Nafarroako Fiteroko herrian.

Urriaren 28an, hitzarmen bat sinatu zuten Fiteroko alkate Pachi Yanguas jaunak eta Barneko ministroak berak, instalazio militar hori eraikitzeko baldintzak zehazten dituena. Hitzarmen horren arabera, Udalak doan lagako du udal kiroldegiaren alboko hiri-orube finkatu bat, ekipamenduetarako erabilera duena, eta Barne Ministerioak 1,1 milioi inguru jarriko ditu kuartela eraikitzeko. Kontusail hori Estatuko Aurrekontu Orokorretan jasota dago jadanik.

Nafarroak biztanle bakoitzeko Europako polizia-ratiorik handiena du. Zenbait iturriren arabera, ratioa 6,76 polizia ingurukoa da, mila biztanle bakoitzeko. Ekipamendu militar berria ez dago inolaz ere Nafarroako Erriberako herritarren lehentasunen artean.

Kontuan hartu behar da Guardia Zibilaren Fiteroko kuartel zaharra 1991n itxi zela, operatiboa ez izateagatik. Harrezkero, Foruzaingoa Erriberan hedatu da, Tuterako polizia-etxea 2002ko martxoaren 27an irekita, halako moduan non sarritan polizia-bikoiztasuna gertatzen baita.

Horregatik guztiagatik, behean sinatzen duten parlamentu-taldeek ondoko erabaki proposamena aurkezten dute:

Nafarroako Parlamentuak errefusatu egiten du Nafarroako lurraldean Guardia Zibilaren kuartel berri bat irekitzea.

Iruñean, 2013ko azaroaren 6an

Foru parlamentariak: Víctor Rubio Martínez eta Patxi Zabaleta Zabaleta

